
SOALAN-SOALAN LISAN 
MESYUARAT KETIGA TAHUN KETIGA 

DEWAN NEGERI YANG KELIMA BELAS PERAK DARUL RIDZUAN 
 

PERSIDANGAN KEEMPAT 
28 DISEMBER 2025 (JUMAAT) 

 
1. YB DR NAJIHATUSSALEHAH BINTI AHMAD  (BOTA) 
 

Memandangkan kajian Institut Darul Ridzuan menunjukkan keperluan 
makanan,perumahan dan bil utiliti menjadi beban utama rakyat Perak.Apakah 
strategi kerajaan negeri untuk kukuhkan jaringan keselamatan sosial yang lebih 
bersasar dalam Belanjawan 2026? 
 
Adakah kerajaan bercadang menambahkan skim bantuan khas kategori isi rumah 
B40 luar bandar atau bandar kerana kedua-dua kelompok mempunyai keperluan 
yang sedikit berbeza? 
 
Bagaimana kerajaan hendak memastikan agihan dapat berlaku secara adil dan 
tidak bertindih antara agensi? 
 

2. YB PUAN WONG CHAI YI (SIMPANG PULAI) 
 
ENAKMEN HOTEL PERAK 2023 
 

(a) ⁠Minta Kerajaan Negeri nyatakan jumlah pendaftaran premis yang telah 
diterima setakat ini? 
 
(b) Apakah tindakan yang diambil ke atas pengusaha yang masih tidak berdaftar 
atau belum memenuhi semua syarat? 
 
(c) Apakah manfaat pelaksanaan enakmen ini terhadap komuniti setempat dan 
sektor pelancongan? 
 

3. YB ENCIK KHALIL BIN YAHAYA (KUBU GAJAH) 
 

Dalam menghadapi cuaca yang tidak menentu serta kejadian hujan lebat dan 
banjir kilat yang kerap berlaku, apakah perancangan dan langkah kerajaan negeri 
bagi menambah baik serta menyelenggara infrastruktur yang uzur, khususnya: 
 
a) Jambatan-jambatan dan titi lama atau uzur yang masih digunakan oleh 
penduduk di kawasan luar bandar, terutamanya yang menjadi laluan utama ke 
sekolah, ladang dan penempatan penduduk 
 
b) Sistem saliran sungai dan longkang yang tidak diselenggara dengan baik 
hingga menyebabkan risiko banjir dan hakisan tebing sungai ? 

4. YB ENCIK GOH SEE HUA (PASIR PINJI) 
 
Beg Plastik Sekali Guna 
1. Apakah usaha kerajaan negeri untuk mengurangkan pengunaan beg plastik 
sekali guna? 
2. Apakah sasaran kerajaan negeri untuk isu penggunaan beg plastik sekali guna? 
3. Apakah cabaran yang dihadapi oleh kerajaan negeri?  

 
 

5. YB ENCIK JASON NG THIEN YEONG (ASTAKA) 
 
Automotive Hi-Tech Valley (AHTV) 
1. Berapakah jumlah pelaburan yang diperolehi oleh AHTV sepanjang tahun 

2025? 
2. Berapakah jumlah peluang pekerjaan yang dapat dihasilkan daripada 

pelaburan tersebut? 
3. Apakah jenis dan kepakaran pekerjaan yang akan diperlukan di AHTV? 
 

6. YB ENCIK AZIZI BIN MOHAMED RIDZUWAN (LUBOK MERBAU) 
 
Apakah langkah kerajaan negeri untuk menggalakkan penggunaan teknologi 
moden dalam bidang pertanian? seperti pertanian pintar (smart farming), dron 
pemantauan, dan sistem IOT untuk meningkatkan produktiviti dan mengurangkan 
kos perbelanjaan. 
 

7. YB PUAN WONG MAY ING (PANTAI REMIS) 
 
Apakah status semasa pelaksanaan program Pendidikan dan Latihan Teknikal 
serta Vokasional (TVET) di Negeri Perak, termasuk jumlah institusi TVET yang 
beroperasi, jenis kursus atau bidang kemahiran yang ditawarkan, serta bilangan 
pelajar yang sedang mengikuti latihan dalam setiap bidang tersebut? Selain itu, 
apakah langkah strategik kerajaan negeri bagi memperkukuh kerjasama antara 
institusi TVET, industri, dan agensi persekutuan dalam memastikan graduan 
TVET mempunyai kemahiran yang selari dengan keperluan pasaran kerja semasa 
dan masa hadapan? 

 
8. YB DR. MOHAMAD YUSRI BIN BAKIR (AYER KUNING) 

 
1. Apakah langkah yang sedang atau telah diambil oleh Kerajaan Negeri Perak 
untuk menyokong pelaksanaan dasar Pendidikan Madani khususnya dalam 
aspek pembangunan sekolah luar bandar dan pembelajaran digital? 
 
2. Sejauh manakah penyelarasan antara Jabatan Pendidikan Negeri Perak 
dengan kerajaan pusat dalam memperkukuh program peningkatan kemahiran 
guru dan pelajar? 
 
3. Apakah bentuk bantuan tambahan yang akan atau telah disediakan oleh 
kerajaan negeri bagi memastikan pelajar daripada keluarga berpendapatan 
rendah tidak tercicir daripada manfaat dasar baharu pendidikan nasional seperti 
bantuan makanan percuma dan peranti digital? 

9. YB ENCIK  MOHAMAD FAKHRUDDIN BIN ABDUL AZIZ (KAMUNTING) 
 

Permasalahan Banjir di Kampung Expo, Kampung Baru dan Kampung Sungai 
Rantin. 
 
Bilakah kerajaan akan melaksanakan kerja-kerja naik taraf sistem saliran dan 
longkang utama di kawasan berkenaan bagi memastikan aliran air lancar ketika 
hujan lebat? 

 
10. YB ENCIK ROSLI BIN ABD RAHMAN (PASIR PANJANG) 

 
a. Apakah pendirian Kerajaan berkaitan penduduk yang telah lama mendiami 
tanah rezab Kerajaan di dalam Negeri Perak, khususnya di DUN Pasir Panjang? 
 
b. Apakah tindakan yang akan diambil oleh Kerajaan bagi menangani isu ini? 
 

11. YB DR MOHAMAD YUSRI BIN BAKIR (AYER KUNING) 
 
Masalah Keselamatan Digital dan Kesedaran Pengguna terutamanya warga 
emas di Negeri Perak. 
 
1. Apakah langkah dan kerjasama antara kerajaan negeri Perak dengan agensi 
seperti Kementerian Perdagangan Dalam Negeri dan Kos Sara Hidup (KPDN), 
Polis Diraja Malaysia (PDRM) serta Suruhanjaya Komunikasi dan Multimedia 
Malaysia (SKMM) dalam membendung kegiatan scammer atas talian yang 
menyasarkan warga emas di negeri ini? 
 
2. Adakah kerajaan negeri bercadang untuk melaksanakan program khas atau 
bengkel kesedaran digital kepada golongan warga emas di kawasan luar bandar 
bagi meningkatkan kefahaman tentang keselamatan dalam talian dan cara 
mengenal pasti penipuan siber? 
 
3. Apakah bentuk bantuan, sokongan atau saluran aduan yang disediakan oleh 
kerajaan negeri bagi membantu mangsa penipuan dalam talian, khususnya warga 
emas yang kehilangan wang simpanan akibat diperdaya oleh sindiket scammer? 

 
12. YB DATO' ABDUL YUNUS BIN JAMAHRI (KUALA KURAU) 

 
Peruntukan HEBI Kerajaan Negeri bagi tahun 2025 sebanyak 12 juta mohon 
Kerajaan Negeri nyatakan butiran perbelanjaan dan agihan peruntukan yg telah 
diluluskan bagi setiap kawasan 59 DUN di Negeri Perak yg telah diberi peruntukan 
tersebut. 

13. YB PUAN NORHASLINDA BINTI ZAKARIA (PANGKOR) 
 

Industri pelancongan merupakan antara sektor penting yang menyumbang 
kepada ekonomi Negeri Perak, khususnya di kawasan pulau peranginan seperti 
Pulau Pangkor.  
 
Antara caj yang dikenakan kepada pelancong semasa menginap di hotel ialah caj 
perkhidmatan tempatan (CPT) yang sering menjadi persoalan dalam kalangan 
pengusaha dan pelanggan berkenaan ke mana hasil kutipan caj tersebut 
disalurkan? 
 
Bagaimanakah hasil tersebut dimanfaatkan bagi menyokong pembangunan 
sektor pelancongan, khususnya di Pulau Pangkor? 
 

14. YB PUAN KOO HAAI YEN (KERANJI) 
 
Isu Bekalan Air Bersih  
 
(a) Sila nyatakan status terkini projek naik taraf Loji Rawatan Air (LRA) di Kampar 
dan kawasan sekitar Keranji. 
 
(b) Apakah langkah segera kerajaan negeri bagi menangani masalah gangguan 
bekalan air yang kerap berlaku di kawasan perumahan lama? 
 
(c) Adakah Kerajaan Negeri bercadang untuk memperkenalkan sistem 
pemantauan digital bagi mengesan kebocoran paip dan tekanan air rendah secara 
masa nyata?  
 

15. YB ENCIK BERHANUDIN BIN AHMAD (MANONG) 
 
Dokumen Perak Sejahtera 2030 telah menetapkan Niche Daerah Kuala Kangsar 
di bawah Koridor TVET Malaysia antaranya ialah Agromakanan Perak – Lembah 
Makanan Negara dan Taman Agro Teknologi Manong. Kedua-dua niche tersebut 
merupakan satu gagasan yang besar iaitu sebagai lembah makanan negara dan 
taman agro berteknologi. 
 
a) Apakah perancangan projek industri agromakanan berskala besar yang bakal 
dilaksanakan di daerah Kuala Kangsar? 
 
b) Apakah fokus dan impak ekonomi projek Taman Agro Teknologi Manong 
kepada masyarakat setempat? 

16. YB ENCIK CHOONG SHIN HENG (CHENDERIANG) 
 
Pembangunan Infra Sukan 
 
a) Apakah perancangan Kerajaan Negeri pembangunan Infra Sukan terutama di 
kawasan DUN Chenderiang dan Parlimen Tapah? 
 
b) Mohon penjelasan daripada pihak kerajaan, adakah kerajaan bersedia 
menimbangkan permohonan saya untuk membina sebuah trek larian balapan di 
kawasan Tapah bagi kegunaan masyarakat setempat dan pelajar sekolah? 

 
17. YB ENCIK RAHIM BIN ISMAIL (CHANGKAT JERING) 

 
Pemuliharaan Bangunan Warisan. 
 
Apakah penambahbaikan atau inisiatif yang sedang dan akan dilaksanakan oleh 
Kerajaan Negeri Perak dalam usaha memulihara bangunan-bangunan warisan di 
negeri ini? Umum mengetahui bahawa Perak mempunyai banyak bangunan lama 
pasca perang, namun tidak semuanya dapat dipulihkan ke keadaan asal 
disebabkan kekangan bahan binaan, kekurangan tenaga mahir dalam kerja 
pemuliharaan, serta kos yang tinggi. Apakah langkah strategik Kerajaan Negeri 
terhadap tanah dan bangunan lama khususnya di kawasan seperti Taiping, Ipoh, 
Kuala Kangsar dan Batu Gajah bagi memastikan aset warisan ini terus dipelihara 
dan dimanfaatkan? 

 
18. YB ENCIK ZAFARULAZHAN BIN ZAN (KAMPONG GAJAH) 

 
Apakah tindakan dan langkah bersepadu yang telah diambil oleh Kerajaan Negeri 
Perak dalam usaha membanteras aktiviti perjudian di negeri ini, termasuk judi 
berlesen dan perjudian haram atas talian yang semakin berleluasa? 

 
19. YB ENCIK ONG BOON PIOW (BERCHAM) 
 

Tentang tandas “BMW” (Bersih, Menawan, Wangi). 
 
i. Apakah usaha-usaha pihak PBT-PBT sedang diusahakan untuk memastikan 

tandas awam, tandas pusat membeli belah, tandas restoran mencapai 
matlamat BMW? 

 
ii. Apakah pendekatan pihak PBT-PBT untuk mengatasi masalah tandas yang 

kotor, singki dan pili paip yang rosak tetapi tidak diendahkan oleh pihak 
bertanggungjawab ? 

 
iii. Apakah galakan arau pengiktirafan yang diberi untuk pihak yang telah 

mencapai tandas BMW, dan sentiasa dijaga dalam tahap BMW? 


